
MAPHUNZIRO OYAMBA A BAIBULO

PHUNZIRO LACHITATU

UBATIZO
KODI UBATIZO NDI CHIYANI?

Ambiri amakhala osokonozeka za mfundo ya ubatizo.  Chilakolako changa m’phunziroli ndi kuonetsa momveka zimene malembo amanena za ubatizo.  

Kubatiza kumatanthauza kuti ukumiza kanthu.  Kapena tinganene kuti ukabatiza wina wake, ukuika iye mu chinthu china chake.  Ndi chofunikira choti udziwe kuti ngati wina akubatizika SI KUTANTHAUZA kuti akubatizika m’madzi.  Ubatizo wa madzi ndi mtundu umodzi wa ubatizo m’Baibulo.  Muli mitundu isanu ndi iwiri ya ubatizo m’Baibulo!  Ili ndi dongosolo la maubatizo amenewo ndi malo amene amapezeka.  

1) Ubatizo wa madzi ndi Yohane Mbatizi (Yohane 1:31)(Marko 1:4)
2) Ubatizo wa madzi kwa Ayuda amene anapachika Kristu (Machitidwe 2:38)
3) Ubatizo wa madzi munthu atapulumutsidwa (1 Petro 3:21)(Mateyu 28:19)

4) Ubatizo wa Mzimu munthu akalandira Kristu (1 Akorinto 12:13)(Mateyu 3:11)
5) Ubatizo wa moto kwa munthu amene wapita ku Gehena (Mateyu 3:11-12)
6) Ubatizo wa mazunzo (Mateyu 20:23)
7) Ubatizo kwa Mose m’mtambo (1 Akorinto 10:2)
Onse a maubatizo awa ndi ofunikira, koma m’phunziroli, tiphunziratu nambala 3 ndi 4 mu dongosolo ili.  Tikufuna kuphunzira maubatizo awiriwo kwambiri chifukwa awa ndi maubatizo amene amakhudza Akristu a Chipangano Chatsopano.

UBATIZO WA MZIMU WOYERA

Ndatchula kale kuti ambiri samamvetsetsa bwino mfundo ya ubatizo.  Ubatizo wa Mzimu Woyera ndi chimodzimodzi.  Mipingo yambiri imaphunzitsa mpatuko waukuru chifukwa singamvetsetse choonadi cha ubatizo uno.  Mu Machitidwe 1:4-5, Yesu Kristu akulankhula kwa ophunzira ake asanakwere kumwamba.  Yesu anawauza kudikira m’Yerusalemu chifukwa lonjezano la Atate lidzabwera posachedwa kwa iwo.  Lonjezanoli ndi lakuti, “...inu mudzabatizidwa ndi Mzimu Woyera, asanapite masiku ambiri.”  Atapita masiku khumi, ophunzira anasonkhana pamodzi m’malo amodzi, kenaka Mzimu Woyera anatsika ndipo aliyense wa ophunzira anadzazidwa ndi Mzimu. (Machitidwe 2:4)  Ichi chinachitika pa tsiku la Pentekoste mu chaka 33 A.D.  Iyi ndi nthawi yokhayo m’mbiri pamene Mzimu Woyera anatsika chotero ndi kudzibvumbulutsa yekha m’njira yotero.  Kuchokera ku nthawi imeneyo, Mzimu wa Mulungu analikulowanso mu thupi la wokhulupirira ali yense.  Koma, zochitika za tsiku la Pentekoste sizinabwerezedwe konse.

Pa tsiku lapadera lija, Mzimu Woyera anayambitsa utumiki wake wa pa dziko lapansi.  Panali zizindikiro ndi zodabwitsa zomveka za Mzimu Woyera pa tsiku lija, koma panalinso chodabwitsa china chimene chinachitika m’kati mwa atumwiwo.  Kuyambirira pa tsiku limenelo, Mzimu Woyera anachita chodabwitsa, amene chinalikupitiriza kuchitika mpakana nthawi yino. Chinthu chimene chinachitidwa pa tsiku limenelo chinali ubatizo wauzimu.  Chinthuchi chimapezeka mu 1 Akorinto 12:13.  Baibulo limati apo, “Pakutinso mwa Mzimu mmodzi ife tonse tinabatizidwa kulowa m’thupi limodzi…”  Timautcha ubatizo wauzimu chifukwa cha zinthu ziwiri.  Poyamba, timautcha ubatizo wauzimu chifukwa Mzimu Woyera ndi amene amauchita.  Kachiwiri, uwu ndi ubatizo wauzimu chifukwa palibe okhulupirira amene amaona chinthuchi chikachitika.  Chimenechi chimachitika m’njira za zauzimu zimene palibe maso akhoza kuona.  Ngakhale sitingathe kuona zimenezi, timadziwa kuti zimakhalabe zoonadi chifukwa malembo amatiuza!

Munthu akakhulupirira Kristu kuti akhale Mpulumutsi wake, Mzimu Woyera amalowa m’kati mwa thupi la munthuyo. (1 Akorinto 3:16 ndi 6:19)  Kumbukira, kuti zinthu zambiri zimachitika kwa munthu akapulumutsidwa, koma chimodzi cha zinthu zimene zimachitika ndi waikidwa m’thupi la Kristu.  Usaiwale,  kubatiza wina kutanthauza kuti ukuika iye m’chinthu china chake.  Ndi ubatizo uwu, Mzimu Woyera amaika wokhulupirira m’thupi la Kristu.  Baibulo limati mu Aroma 6:3, “Kapena kodi simudziwa kuti ife tonse amene tinabatizidwa mwa Kristu Yesu tinabatizidwa mu imfa yace?”  Ungaone momveka kuchokera ku ndimeyi kuti obadwa mwatsopano amaikidwa m’thupi la Kristu. M’mene zimachitika zimenezi ndi chinsinsi chifukwa ndi chochitika chauzimu.  Ungapeze mu buku la Aefeso kuti chimatchedwa chinsinsi.  Aefeso 5:30 amati, “Pakuti tili ziwalo za thupi lace.”  Zeni zeni, tili ziwalo za thupi lake.  Koma mu Aefeso 5:32, Baibulo limati, “Chinsinsi ichi nchachikuru; koma ndinena ine za Kristu ndi Eklesia.”  Kuyesa kufotokoza m’mene zinthuzi zimachitikira ndi zosatheka.  Tikufunika kukumbukira kuti kuyenda kwathu ndi Kristu ndi kuyenda kwa chikhulupiriro osati kuyenda kwa maso.  Tingadziwetu kuti tinaikidwa m’thupi la Kristu chifukwa cha chiphunzitso chomveka chopezeka m’mau a Mulungu.  

Tsono, munthu akalandira Kristu, Mzimu wa Mulungu amabatiza munthuyo kulowa m’thupi la Kristu.  Wokhulupirirayo waphatikizidwa pamodzi ndi Ambuye.  Ungaone ichi mu 1 Akorinto 6:17, amati, “Koma iye wophatikidwa ndi Ambuye ali mzimu umodzi.”  Utaphatikizidwa ndi Yesu Kristu, wapangidwa mbali ya imfa yake, kukwiriridwa kwake, ndiponso kuuka kwake.  Ungaone ichi mu ndime izi.  Mu Aroma 6:6, Baibulo limati, “Podziwa ichi, kuti umunthu wathu wakale unapachikidwa pamodzi ndi Iye…”  Akolose 2:12 amati, “Popeza munaikidwa m’manda pamodzi ndi Iye mu ubatizo, momwemonso munaukitsidwa pamodzi ndi Iye m’chikhulupiriro ca machitidwe a Mulungu, amene anamuukitsa Iye kwa akufa.”  Zindikira apa zinthu zitatu zimene zinachitika kwa ife titapulumutsidwa.  Tinapachikidwa, tinaikidwa m’manda, ndipo tinaukitsidwa NDI IYE!  Kumbukira kuti tinabatizidwa kapena tinganene kuti tinaikidwa m’thupi la Kristu.  Tinapangidwa m’modzi NDI IYE.  Yesu Kristu ndi Mwana wa Mulungu, choncho inenso ndine mwana wa Mulungu. (1 Yohane 3:1)  Yesu Kristu ali ndi moyo wosatha, choncho inenso ndili ndi moyo wosatha. (Yohane 10:28)  Yesu Kristu akukhala pa dzanja la manja la Atate, choncho inenso ndikukhala kumeneko mwa Iye. (Aefeso 2:6)  Yesu Kristu anapachikidwa, anaikidwa m’manda, ndipo anaukitsidwa, choncho inenso ndinapachikidwa, ndinaikidwa m’manda, ndinaukitsidwa kuti ndiyende m’moyo watsopano pamodzi NDI IYE!  Zonsezi ndi zoona chifukwa, “…mwa Mzimu m’modzi ife tonse tinabatizidwa kulowa m’thupi limodzi…”  

Zonsezi zimachitika asanakhudze madzi thupi la wokhulupirira.  Ubatizo uwu wa Mzimu umachitika pa nthawi imene munthu wakhulupirira Yesu Kristu kupulumutsa moyo wake kuchokera ku Gehena wa moto.  Ichi ndi chofunikira kwambiri chifukwa aphunzitsi onyenga ambiri amagwilitsa ntchito mavesi opezeka mu Aroma 6:3-6, Agalatiya 3:27, ndi Akolose 2:11-13.  Amayesa kutsimikiza kuti ubatizo wa madzi ndi wofunikira woti wina angapulumutsidwe.  Liuli la “ubatizo” limapezeka mu mavesi onsewo, koma liuli la “madzi” silimaoneka!  Ukhale wosamala ndithu ukamawerenga Baibulo kuti supangitsa Baibulo kunena zimene silimanena.  Ubatizo wa madzi sumatchulidwa m’mavesiwo.  Nthawi ili yonse ubatizo umatchulidwa mu mavesiwo, tikuwerenga za machitidwe a Mzimu Woyera, osati madzi.  Mavesi onsewo amakhudza ubatizo wauzimu. 

UBATIZO WA MADZI

Chifukwa tasanthulatu ubatizo wauzimu, tsopano takonzeka kuphunzira za ubatizo madzi ndi m’mene umakhudzira obadwa mwatsopano.  Pa chiyambi pali mitundu ya ubatizo isanu ndi iwiri.  Zeni zeni, ungathe kuona kuti ubatizo utatu woyamba umene wapatsidwa umakhala ndi madzi.  Chifukwa chake funso limene lingafunsidwe ndi, “Ubatizo wotani umakhudza ife, okhulupirira a Chipangano Chatsopano?”

Uone bwino bwino ubatizo woyamba m’dongosolo lija.  Ubatizo wa madzi uwo unachitidwa ndi Yohane Mbatizi imfa ya Yesu Kristu isanabwere.  Choncho, ubatizo uwu unachitika m’Chipangano Chakale. (uone Ahebri 9:15-17)  Potero, timadziwa  kuti ubatizo uwu sukhudza Mkristu wa Chipangano Chatsopano.  Kumbukira, ophunzira a Baibulo ayenera kugawa moyenera mau a choonadi. (2 Timoteo 2:15)
Ubatizo wachiwiri umene walembedwapo umakhudza Ayuda m’Yerusalemu pa nthawi ya madyerero a Pentekoste m’chaka cha 33 A.D. (Machitidwe 2:38)  Ubatizo wa madzi uwo unachitika chifukwa Ayuda a masiku amenewo anali olakwa chifukwa anapha Mesiya wawo, Ambuye Yesu Kristu.  Petro pamene analalikira mu Machitidwe 2, analalikira kwa Ayuda okha basi. (Machitidwe 2:5, 14, 22, 36)  Nthawi yokhayi m’mbiri yonse, anthu achiYuda anakhoza kulandira Mzimu Woyera pobatizidwa m’madzi.  Kumbukira kuti zochitika za tsiku la Pentekoste zinachitika nthawi imodzi yokha, ndipo sizinabwerezedwe konse!  Patapita nthawi pang’ono tsiku lapadera lija litadutsa, Baibulo limatiuza kuti anthu ena analandira Mzimu Woyera mwa chikhulupiriro popanda ubatizo wa madzi. (Machitidwe 10:44-48)  Ndi momveka kwambiri kuti tsopano, mu nthawi yathu ya mpingo (kuchokera ku Machitidwe 10 kufikira lero) anthu amalandira Mzimu wa Mulungu mwa chikhulupiriro (Agalatiya 3:14).  Tingaone kuti chimene chinachitika mu Machitidwe 2 chinali chinthu chapadera ndipo chimakhudza Ayuda amene Petro analalikira kale kale.  

Ubatizo wachitatu ndi ubatizo wa madzi umene umakhudza kwa iwe ndi ine m’nthawi ya mpingo.  Ubatizo wa madzi umakwaniritsa zolinga zitatu: kusonyeza zimene zinachitika utapulumutsidwa, kusonyeza kuti ulibe manyazi za Yesu, ndipo kumvera Mpulumutsi wako.  Mu Mateyu 28:19-20, tingaone lamulo la Yesu Kristu la kwa ife opulumutsidwa a Chipangano Chatsopano.  Komweko, Yesu anatipatsa mau awa, “Chifukwa chace mukani, phunzitsani anthu a mitundu yonse, ndi kuwabatiza iwo m’dzina la Atate, ndi la Mwana, ndi la Mzimu Woyera: ndi kuwaphunzitsa, asunge zinthu zonse zimene ndinakulamulirani inu…”  Mitundu yonse yopezeka mu ndime 19 simakhudza Ayuda okha, komanso Amitundu ndi Ayuda m’malo onse amene Uthenga Wabwino udzafikirako.  Lamuloli linapatsidwa ndi Yesu Kristu kwa ophunzira ake m’chaka cha 33 A.D. ndipo linachitidwa konsekonse m’mibadwo yonse.  Dongosolo la lamulo ndi lofunika kwambiri.  Poyamba, tiyenera kulalikira kapena kuphunzitsa Uthenga Wabwino (uonenso Marko 16:15)  Munthu atalandira Uthenga Wabwino, kenaka tiyenera kumbatiza.  Ubatizo wa madzi umachitika ngakhale munthu asanaphunzitsidwe zinthu zonse zimene ayenera kusunga.  Chifukwa chiyani ubatizo uwu wa madzi ndi wofunika kwambiri?  Kodi umathandiza bwanji?

Ubatizo wa madzi ndi chithunzi kapena chifaniziro.  Umasonyeza zauzimu zimene zinachitika kwa munthu atapulumutsidwa.  Mu 1 Petro 3:20-21, timawerenga mau awa, “…m’menemo owerengeka, ndiwo amoyo asanu ndi atatu, anapulumutsidwa mwa madzi; chimenenso chifaniziro chace chikupulumutsani tsopano, ndicho ubatizo, kosati kutaya kwa litsiro lake la thupi, komatu yankho lake la chikumbu mtima chokoma kwa Mulungu, mwa kuuka kwa Yesu Kristu.”  Mu ndime 20, Petro akufotokoza chochitika m’nthawi ya Nowa.  Nowa ndi banja lake anapulumtsidwa chifukwa anayandama m’madzi .  Ndipo mu ndime 21, Petro ananena momveka kuti madzi amenewo ndi “chifaniziro”.  Ubatizo wa madzi ndi chithunzi kapena chifaniziro.  Ubatizo umagwilitsidwa ntchito kuti usonyeze chinthu china chake.  Kodi ubatizo wa madzi umasonyeza chiyani?  Umasonyeza ubatizo umene unakupulumutsa iwe.  Kodi ubatizo umenewo ndi uti?  Ndi ubatizo wauzimu, ubatizo wa Mzimu Woyera umene umapezeka mu 1 Akorinto 12:13.  

Labadira kwambiri mau a 1 Petro 3:21.  Ubatizo wa madzi (wotchulidwa m’ndime 21) sungathe kuchotsa litsiro la thupi.  Ubatizowu ndi yankho la chikumbu mtima chokoma.  Munthu atapulumutsidwa, chikumbu mtima chake chiyeretsedwa m’mwazi wa Yesu. (Ahebri 9:14)  Munthu akalandira chikumbu mtima chokoma, ndipo Mzimu Woyera ali m’kati mwake, ndi kuti Mzimu wa Mulungu adzayamba kugwira ntchito ndi chikumbu mtima chake kuti apangitse munthu uja kumvera Ambuye.  Utapulumutsidwa, walamuliridwa ndi Ambuye Yesu Kristu kuti ubatizidwe m’madzi mu Mateyu 28:19.  Tsono chimodzi cha zinthu zimene Mzimu Woyera adzakankha wotembenuka mtima watsopano kuchita ndi kubatizidwa pamaso pa anthu.  Ungapeze dongosolo ili monsemonse m’buku la Machitidwe.  Uwerenge ndimezi:  Machitidwe 8:37, 9:18, 10:47, 16:15, 16:33, 18:8.  Mu chili chonse cha zochitika zimenezo anthu anapulumutsidwa poyamba, kenaka anabatizidwa m’madzi. 

Kubatizidwa ndi njira yoti umvere Ambuye ndithu, komanso ubatizo ndi mwai kubvomereza moonekera kuti uli wotsatira wa Yesu Kristu.  Chimenechi ndi chifukwa chake timasindika kwambiri mfundo ya ubatizo.  Tilibe chifukwa chakuchita manyazi kaamba ka Uthenga Wabwino.  Paulo anati mu Aroma 1:16, “Pakuti Uthenga Wabwino sundichititsa manyazi…”  Munthu akabatizidwa, wina adzamuika pansi pa madzi ndi kumuturutsanso.  Ichi ndi chifaniziro cha imfa, kuikidwa m’manda, ndi kuuka kwa Kristu.  Chofanananso ichi ndi chifaniziro cha zauzimu zimene zinachitika kwa iwe pamene unapulumutsidwa.  Kumbukira, unapachikidwa ndi Iye, unaikidwa m’manda ndi Iye, ndipo unaukitsidwa ndi Iye!  Chimenecho ndi chifukwa chake Petro anati ubatizo wa madzi ndi chifaniziro cha ubatizo umene ungathe kupulumutsa iwe.

NJIRA YAKUBATIZA

Ndikufuna kufotokoza njira yakubatiza, chifukwa mipingo ina inagwa m’msampha wa miyambo m’malo mwa kutsatira Baibulo pa mfundoyi.  Nthawi zambiri munthu angathe kupeza mipingo imene imawaza madzi pa anthu ndipo amatcha kuwaza ko “ubatizo”.  Kuwaza madzi chifukwa cha ubatizo sikungapezeke m’Baibulo.  Monga mwa malembo, njira yokhayo yakubatiza munthu wina ndi kumiza.  Munthu amene akubatizidwa akufunika kuikidwa pansi pa madzi, iye yense, kenaka afunika kuturutsidwanso.  Momveka, ichi chimachitidwa kuonetsa chifaniziro monga taphunzira kale.  Ungaone momveka m’malembo kuti ubatizo ndi kuika m’manda zimayenda pamodzi.  Nthawi ili yonse ndimaona wina akuikidwa m’manda, iye yense amaikidwa pansi pa nthaka.  Sindinaone kuika m’manda komwe anthu anangowaza matope pa thupilo!  Ubatizo womiza ungazindikiridwe mwa ubatizo wa Kristu.  Mateyu 3:16 amati, “Ndipo Yesu, pamene anabatizidwa, pomwepo anaturuka m’madzi…”  Njira yokhayo yakuturutsa m’madzi ndi kuti POYAMBA wina wamizidwa kwanthunthu m’madzi omwewo!

KUBADWANSO MWA UBATIZO

Ambiri amaphunzitsa kuti wina ayenera kubatizika m’madzi kuti apulumutsidwe.  Uwu ndi mpatuko waukulu kwambiri.  Mu phunziro lino, ndafotokoza zambiri zimene zimakhudza mpatuko umenewu.  Komanso ndikufuna kupereka zoonadi zina zoti ungazindikire kuti ubatizo wa madzi suli wofunikira woti anthu apulumutsidwe.  

Poyamba, chipulumutso chathu ndi mphatso yaulere imene inaperekedwa kwa ife ndi chisomo cha Mulungu, chosachokera ku ntchito zabwino.  (Aefeso 2:8-9, Tito 3:5)  Ubatizo ndi chinthu chabwino ndithu, koma m’nthawi ya mpingo (Chipangano Chatsopano), ntchito zabwino sizingathe kupulumutsa moyo wako.  Pokhulupirira pa mwazi wa Yesu Kristu ndipo munthu akhoza kupulumutsidwa pomwepo!

Kachiwiri, ndi Uthenga Wabwino umene umapulumutsa wina kosati ubatizo.  Ungaone ichi pofaniza malembo ndi malembo.  Poyamba mu Aroma 1:16, Paulo anati, “Pakuti Uthenga Wabwino sundichititsa manyazi; pakuti uli mphamvu ya Mulungu yakupulumutsa munthu aliyense wakukhulupira…”  Pamene munthu wakhulupirira Uthenga Wabwino, kenaka Uthengawo ndi chimene chingamupulumutse, chifukwa uli mphamvu ya Mulungu yakupulumutsa.  Faniza ndimeyo ndi 1 Akorinto 1:17, “Pakuti Kristu sananditume ine kubatiza, koma kulalikira Uthenga Wabwino…”  Ndi chomveka kwambiri m’ndimeyi kuti ubatizo ndi Uthenga Wabwino ndi zosiyana kwambiri.  Kumbukira, kusiyanitsa pakati pa zofanana ndi zosiyana ndi imodzi ya njira yakuphunzirira Baibulo.  Uthenga Wabwino ukhoza kupulumutsa wina.  Chifukwa ubatizo suli mbali ya Uthenga Wabwino, kutanthauza kuti ubatizo ulibe mphamvu yakupulumutsa!

Ngati mwana wa Mulungu adzagawa moyenera Baibulo lake, adzaphunzira mbiri, ndipo adzafaniza malembo ndi malembo, adzapewa chiphunzitso chonyenga ndithu.  

